
I: Llywodraeth Cymru 

6 Tachwedd 2022
Annwyl gyfeillion 

[bookmark: _GoBack]Ymgynghoriad Llywodraeth Cymru: Newidiadau arfaethedig i ddeddfwriaeth sylfaenol yn gysylltiedig â gofal cymdeithasol a gofal iechyd parhaus y GIG 

Diolch am y cyfle i ymateb i’r ymgynghoriad ar newidiadau deddfwriaethol arfaethedig Llywodraeth Cymru o ran gofal cymdeithasol a gofal iechyd parhaus y GIG.

Amdanom ni 
Cyngor y Gweithlu Addysg (CGA) yw rheoleiddiwr proffesiynol, annibynnol y gweithlu addysg yng Nghymru, yn cwmpasu athrawon a staff cymorth dysgu mewn ysgolion a lleoliadau addysg bellach, gweithwyr ieuenctid/cymorth ieuenctid cymwysedig ac ymarferwyr dysgu seiliedig ar waith.

Mae ein cylch gwaith deddfwriaethol yn rhoi cyfrifoldeb arnom i godi statws y gweithlu addysg trwy gynnal a hyrwyddo’r safonau ymarfer ac ymddygiad proffesiynol uchaf er budd ymarferwyr addysg, dysgwyr a’r cyhoedd. Cofrestr CGA yw’r mwyaf o’i math yng Nghymru, gan gwmpasu dros 83,000 o ymarferwyr (cofrestreion).

Ein sylwadau 
Mae’r Cyngor yn cyfyngu ei sylwadau ar yr ymgynghoriad hwn i faterion sy’n berthnasol i’w gylch gwaith statudol. Yn benodol, mae gennym ddiddordeb yn y cynigion i ymestyn y diffiniad o weithwyr gofal cymdeithasol i gynnwys gweithwyr gofal plant a chwarae, a amlinellir ym Mhennod Chwech. 

Rydym yn deall y sail resymegol dros y newidiadau penodol sy’n cael eu cynnig er mwyn ei gwneud hi’n glir bod y diffiniad o weithiwr gofal cymdeithasol (fel y bo’n berthnasol i ofal plant) yn berthnasol i bob unigolyn sy’n gweithio ym maes gofal dydd (yn ogystal â gofalwyr plant), tra bod y ddeddfwriaeth, fel y mae wedi’i geirio ar hyn o bryd, yn rhoi diffiniad sy’n berthnasol dim ond i ofalwyr plant a “darparwyr” gofal dydd. Fodd bynnag, credwn y byddai’n synhwyrol oedi cyn cyflwyno unrhyw newidiadau o’r fath hyd nes bod Gweithgor Llywodraeth Cymru ar Gofrestru Proffesiynol y Sector Gofal Plant a Chwarae wedi cwblhau ei waith.  Sefydlwyd y grŵp hwn (yr wyf yn aelod ohono) i ymateb i’r Adolygiad Annibynnol o gofrestru ar gyfer y gweithlu gofal plant, chwarae a’r blynyddoedd cynnar (a adroddodd ym mis Gorffennaf) ac sydd, ar hyn o bryd, yn ystyried y paramedrau ar gyfer cofrestru yn gysylltiedig â’r ymarferwyr hyn, gyda’r bwriad i ymgynghori â’r sector cyfan ddechrau 2023. 

Bydd y gwaith sy’n cael ei arwain gan Weithgor Cofrestru Proffesiynol y Sector Gofal Plant a Chwarae yn helpu i roi mwy o eglurder ynghylch ystod a natur y gwaith sy’n cael ei wneud gan ymarferwyr y blynyddoedd cynnar yng Nghymru. Felly, mae ei sefydlu’n rhoi cyfle pwysig i ystyried a ellir nodweddu’n bennaf p’un a yw’r amrywiol rolau yn y gofod hwn o fewn addysg neu ofal cymdeithasol. Wrth gwrs, bydd y gwahaniaeth hwn yn allweddol i bennu gyda pha gorff y dylai pob ymarferwr gofrestru, yn benodol, CGA, Gofal Cymdeithasol Cymru (GCC) neu’r ddau.  

Er y gall fod sail resymegol synhwyrol dros y newidiadau sy’n cael eu cynnig yn yr ymgynghoriad (o ran rhoi disgrifiad mwy cynhwysfawr o swyddogaethau GCC wrth gefnogi’r sector gofal plant), credwn y gellid ystyried bod diwygio’r Ddeddf cyn Gweithgor Cofrestru Proffesiynol y Sector Gofal Plant a Chwarae yn achub y blaen ar ei waith. At hynny, rydym o’r farn y byddai caniatáu i’r Gweithgor gwblhau ei waith, cyn unrhyw newidiadau deddfwriaethol, yn gymorth o ran drafftio unrhyw ddiwygiadau i’r Ddeddf, trwy sicrhau bod y ddeddfwriaeth wedi’i seilio ar ddiffiniadau cywir. 

Diolch eto am y cyfle i ymateb i’r ymgynghoriad hwn. Gobeithio bod y wybodaeth a ddarparom yn ddefnyddiol. Mae croeso i chi gysylltu â mi os gallaf gynorthwyo ymhellach.

Yr eiddoch yn gywir,

Mr Hayden Llewellyn
Prif Weithredwr

